           Коми Республикаса Юралысь Вячеслав Гайзер аддзысьліс дінмуса спорт федерацияясӧс да организацияясӧс петкӧдлысьяскӧд.

           Аддзысьлӧм дырйи сёрнитісны Коми Республикаын спорт сӧвмӧдӧм  йылысь: сборнӧй командаяслы отсӧг сетӧм, выль спорт объектъяс стрӧитӧм да мукӧд инфраструктура лӧсьӧдӧм, ыджыд позянлуна спортсменъяскӧд да налӧн тренеръяскӧд торъя удж нуӧдӧм, а сідзжӧ челядь да том йӧз спортлы отсӧг сетӧм йылысь.

         Вячеслав Гайзерлӧн юӧртӧм серти, Коми Республикаса спорт да мортӧс ёнмӧдан агентство водзӧ пуктӧма мог - видзӧдлыны, кыдзи котыртны Спорт резерв дасьтан торъя шӧрин. Коми Республикаса Веськӧдлан котырлысь шуӧм бала, сьӧм да экономика боксянь рӧштшӧт татшӧм учреждениесӧ лӧсьӧдан подувсӧ матысса кадӧ сетасны видлалӧм вылӧ. Сэк жӧ кутасны видлавны  томуловлӧн республиканскӧй спорт школаяслысь, кодъяс дасьтӧны Россияса чемпионатъясын спорт  командаяслы резерв,  статуссӧ да  положениесӧ. 

          Спортивнӧй федерациялысь удж подулалӧм йылысь юалӧм вылӧ вочавидзигӧн, Вячеслав Гайзер тӧдчӧдіс, мый тренеръяс да туйдысь-велӧдысьяс   уджын сӧвмӧдан вынӧн кольӧ налӧн водзмӧстчӧм да спортсӧ сьӧлӧмсянь радейтӧм.

          «Практика серти, ӧти либӧ мӧд сикас спортӧ, ӧти либӧ мӧд командаӧ сьӧм пуктӧм да налӧн бӧртасъяс да вермӧмъяс костын абу веськыд йитӧдыс. Торйӧн нин тайӧ петкӧдчӧ сэк, кор командаса тренеръяс кӧсйӧны босьтны таысь сьӧмсӧ сӧмын аслыныс зептас. Сэтчӧдз, кытчӧдз торъя мортлӧн оз чуж кӧсйӧм сӧвмӧдны тайӧ спортсӧ, кытчӧдз мортыс ачыс оз кут сьӧлӧмсянь пырӧдчыны спортӧ, оз чукӧрт сэтшӧм жӧ ёртъясӧс, оз юксьы аслас энергияӧн челядькӧд да томуловкӧд — некутшӧм сьӧм оз вай колана бӧртасъяс.

          Мӧдтор, кор сёрниыс мунӧ отсӧг сетӧм йылысь налы, кодъяслӧн эм нин бӧртасыс, кодъяс пырисны нин историяӧ асланыс нимӧн, кодъяс вылӧ вежавидзӧмӧн видзӧдӧны том спортсменъяс либӧ кодъяс ӧнія кадӧ водзӧ вӧчӧны  ассьыныс рекордъяс. Дерт, спортсменъяслы колӧ отсавны, но колӧ, медым отсӧгыс эз вош. Стӧч торъя бӧртас лоӧ медшӧр критерийӧн спортсменлы либӧ тренерлы отсӧг сетігӧн. Ме серти, мӧд тӧдчана критерийӧн вермасны лоны кыдз позьӧ унджык йӧзӧс занятиеяс вылӧ чукӧртӧм. Меным, кыдзи Коми Республикаса Юралысьлы, рекордъясысь тӧдчанаджыкӧн лоӧ сійӧ, медым спортӧ вермис локны быд кӧсйысь морт, медым каръясын да районъясын йӧзыс вермисны пырӧдчыны сэтчӧ - кӧть футболӧ, кӧть, шуам, тяжёлӧй атлетикаӧ. Медвылыс шедӧдан спортын миян спортсменъяслӧн вермӧмъяс - тайӧ зэв буртор. Но канму власьтлӧн уджын медшӧр туйвизь — спортсӧ вӧчны ставлы  позянаӧн, - гӧгӧрвоӧдіс Коми Республикаса Юралысь. - Татшӧм жӧ юалӧмъяс сувтӧдсьӧны и олимпийскӧй спорт сикасъяс сӧвмӧдӧмын. Миян эмӧсь подула спорт сикасъяс,  кутшӧмъяс  серти миян спортсменъяслӧн эмӧсь вермӧмъяс - лызьӧн  котралысьяс, варччысьяс, атлетъяс. Некод оз падмӧд миянӧс республикаса спортсменъяслӧн вермӧмъяс подув вылын сетны отсӧг и мукӧд туйвизьлы. Сӧмын колӧ, медым тайӧ отсӧгыс эз артмы  сӧмын отсӧг ради, а вӧлі веськӧдӧма быд мортӧс дзоньвидза оласногӧ кыскӧм вылӧ».

            Аддзысьлӧмлӧн бӧртас серти Вячеслав Гайзер шуис сетны  сылысь вӧзйӧмъяссӧ спорт юкӧн сӧвмӧдӧм кузя колана агентствоӧ.

            «Сы могысь, медым вежны серпассӧ, колӧ аддзысьлыны да сёрнитны. Дерт, мукӧддырйи позьӧ кывны зэв ёсь юалӧмъяс, но найӧс сетӧны йӧз, кодъяс бура тӧдӧны ассьыныс уджсӧ. Та вӧсна  татшӧм видзӧдласъяссӧ оз позь сідзи кольны, а бур да колана вӧзйӧмъяссӧ колӧ пӧртны олӧмӧ», - тӧдчӧдіс Вячеслав Гайзер.

